
Nè dentro imbarassava a stradda e o passo

Cäro, o vettûa, o mû carego, o bardotto,

I quæ v'alloan co-i ragni e cö fracasso,

O pêuan stroppiâve, o poeî restâghe sotto;

E passaggiâ con burbero mostasso

No veddeivi ô giandarme e ô poliziotto,

E ammiâve storto, comme un refrattaio,

O un taggiaborse, o un rivoluzionaio.

Là ciòsi a l'aia pûa e a-ô diurno lumme,

E averti a miasmi spuzzolenti e infetti,

E a un tristo malinconico barlûmme

No se veddeivan streiti caroggetti

Astregæ d'un perpetuo sûccidûmme.

Pascolo de noiosi e vili insetti,

E guernii de casûppe, tañe vee

De spiantæ, de strassoîn, de pettelee.

Ma ogni stradda a l'ëa ciæa, larga e guernia

D'erboatûa varia, ombrosa, utile e amena;

E là gh'ëa un'aia, ch'a no se respia

Nè a Pariggi, nè a Londra, o a Romma, o a Zena;

Là a mancanza de l'arte a l'ea supplia

Dä romantica, esteisa e vaga scena

Formâ da innumerabili cabanne

Fra i cocchi, e parme, i platani e e bananne.

Nè veddeivi là gente andâ in giandon

Con vestî decrettôu da-ô figurin,

Da uña parte adattôu per ambizion,

Da uña parte per animo meschin,

Da tutti pe uña mûtua suggezion

Generale fra tutti i çittadin,

E da uña scciavitù creâ da fittizzii

Besêugni e da volgari pregiudizii.

